
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
ছুটির দিন



সারাক্ষণ, এই গরমের ছুটি, আমাকেই তাড়া করে এল

তোমার উজ্জ্বল দন্তপাঁতি

সারাক্ষণ, প্রিয় সাবানের ঘ্রাণ, ছুটে এসেছিল ঘরে

বারান্দায়, খোলা ছাতে

এই গরমের ছুটি তোমাদের লোভনীয় ত্বকে এনে দিল

ঘন কুসুমের মসৃণতা

তুমি একা নও, তোমার বোনেরা ছিল কাছাকাছি, সাবানের

গৃঢ় ব্যবহার ওরা জানে

সারাক্ষণ, এই গরমের ছুটি, ফুলেল তেলের গন্ধ আমাকেই।

ক্লান্ত করেছিল, সারাক্ষণ

তোমার উজ্জ্বল দন্তপাঁতি, প্রিয় সাবানের ঘ্রাণ, তাড়া

করেছিল খোলা ছাতে, বারান্দায়, ঘরে।






তোমার হাসিতে



ছোট্ট পর্দাঘেরা ঘর কেঁপে উঠল তোমার হাসিতে— দেয়ালের

ঘড়ি থেকে খসে পড়ে গেল কাঁচ— নিছক

আমোদে আন্তরিকভাবে কেঁদে উঠল আমূলের শিশু, আর

একই সঙ্গে

জানালার কাছে দাঁড়িয়ে হেঁড়ে গলায় ককিয়ে উঠল
শিশুটির দাদা— অতসব

ঢেকে গেল তোমার হাসিতে— সন্ধিবেলাকার

রোদ এসে ঢুকল

পর্দাঘেরা ঘরের ভেতরে, কাঁপতে কাঁপতে

প্রত্যেকের চশমা থেকে খসে পড়ল কঁচ— আর,

মনোবেদনায়

ঘরের নিভৃত আলো নিভিয়ে দিল একজন
রুগ্ন দার্শনিক।

